
MAVSUMIY MAHSULOT ISHLAB CHIQARUVCHI KORXONALARDA 

SAMARADORLIKNI BAHOLASHNING NAZARIY-USLUBIY YONDASHUVLARI 
 

KILICHEV ALISHER AKRAMOVICH 
Toshkent davlat iqtisodiyot universiteti mustaqil izlanuvchisi 

E-mail: alisherkilichev@mail.ru 
ORCID: 0009-0004-2348-2054 

 
Annotatsiya. Maqolada mavsumiy mahsulot ishlab chiqaruvchi korxonalar faoliyati samaradorligini 
baholashning nazariy-uslubiy yondashuvlari tadqiq etilgan. Samaradorlik kategoriyasining iqtisodiy 
mazmuni ochib berilib, uni baholashning anʼanaviy koefϐitsiyentli, chegaraviy (DEA, SFA) va 
kompleks-strategik yondashuvlari qiyosiy tahlil qilingan. Mavsumiy ishlab chiqarish sharoitida yillik 
oʻrtacha koʻrsatkichlarga asoslangan baholashning uslubiy cheklovlari asoslangan hamda 
samaradorlikni ishlab chiqarish siklining bosqichlari kesimida ikki darajali baholash yondashuvi 
taklif etilgan. 
Kalit so‘zlar: samaradorlik, rentabellik, mavsumiylik, ishlab chiqarish quvvatlaridan foydalanish, 
DEA, stoxastik chegaraviy tahlil, baholash metodikasi, mavsumiy sikl. 
 
Аннотация. В статье рассматриваются теоретические и методологические подходы к оценке 
эффективности сезонных производственных предприятий. Раскрывается экономическое 
содержание категории эффективности, проводится сравнительный анализ традиционного 
коэффициентного, граничного (DEA, SFA) и комплексно-стратегического подходов к ее 
оценке. Обосновываются методологические ограничения оценки, основанной на 
среднегодовых значениях в условиях сезонного производства, и предлагается двухуровневый 
подход к оценке эффективности на этапах производственного цикла. 
Ключевые слова: эффективность, рентабельность, сезонность, использование 
производственных мощностей, DEA, стохастический анализ границ эффективности, 
методология оценки, сезонный цикл. 
 
Abstract. The article examines theoretical and methodological approaches to assessing the efficiency 
of enterprises producing seasonal products. The economic content of the efficiency category is 
revealed, and a comparative analysis of the traditional ratio-based, frontier (DEA, SFA) and integrated 
strategic approaches is carried out. The methodological limitations of assessment based on annual 
average indicators under seasonal production are substantiated, and a two-level approach to 
efficiency assessment across the stages of the production cycle is proposed. 
Keywords: efficiency, profitability, seasonality, capacity utilization, DEA, stochastic frontier analysis, 
assessment methodology, seasonal cycle. 

 
KIRISH 
Iqtisodiy resurslar cheklanganligi sharoitida samaradorlik korxona 

faoliyatini baholashning markaziy mezoni hisoblanadi. Mavsumiy mahsulot 
ishlab chiqaruvchi korxonalarda esa samaradorlikni oʻlchash alohida uslubiy 
murakkablikka ega: ishlab chiqarish quvvatlari yilning maʼlum davrlarida toʻliq, 
boshqa davrlarda qisman band boʻladi yoki umuman toʻxtab turadi; resurslar sarϐi 
va natijalar vaqt boʻyicha mos kelmaydi; yillik yakunlovchi koʻrsatkichlar esa ana 
shu ichki davriylikni “tekislab” yuboradi. Oqibatda boshqaruv qarorlari uchun 
asos boʻladigan baholash natijalari korxonaning haqiqiy imkoniyatlari va 
zaxiralarini toʻliq aks ettirmaydi. 

Iqtisodiyotni modernizatsiya qilish va sanoat korxonalari 
raqobatbardoshligini oshirish vazifalari samaradorlikni baholashning ilmiy 

mailto:alisherkilichev@mail.ru

asoslangan, tarmoq xususiyatlarini hisobga oluvchi metodikalarini talab etadi. 
Mazkur maqolaning maqsadi — samaradorlikni baholashga oid nazariy-uslubiy 
yondashuvlarni tizimlashtirish hamda ularning mavsumiy ishlab chiqarish 
sharoitiga moslashuvini baholash asosida takomillashtirilgan baholash 
yondashuvini asoslashdan iborat. 

 
MAVZUGA OID ADABIYOTLAR TAHLILI 
Samaradorlikni oʻlchashning zamonaviy nazariyasi M.Farrelning 

fundamental ishidan boshlanadi: u texnik va taqsimot samaradorligini farqlab, 
samaradorlikni ishlab chiqarish imkoniyatlari chegarasiga nisbatan oʻlchash 
gʻoyasini ilgari surgan [1]. Ushbu gʻoya keyinchalik ikki yirik uslubiy yoʻnalishga 
asos boʻldi: A.Charns, V.Kuper va E.Rods ishlab chiqqan maʼlumotlarni qamrab 
oluvchi tahlil (Data Envelopment Analysis – DEA) noparametrik usuli [2] hamda 
D.Aygner, K.Lovell va P.Shmidt [3] va bir vaqtda V.Meuzen va J. van den Bruk [4] 
tomonidan taklif etilgan stoxastik chegaraviy tahlil (Stochastic Frontier Analysis 
– SFA). Ularning amaliy qoʻllanilishi T.Koelli va hammualliϐlarning ishlarida 
tizimlashtirilgan [5]. Strategik boshqaruv yoʻnalishida R.Kaplan va D.Nortonning 
mutanosib koʻrsatkichlar tizimi (Balanced Scorecard) samaradorlikni faqat 
moliyaviy emas, balki mijozlar, ichki jarayonlar va rivojlanish istiqbollari 
kesimida baholashni asoslaydi [6]. 

Anʼanaviy tahlil maktabida samaradorlik rentabellik koʻrsatkichlari, resurs 
qaytimi va xarajatlar darajasi orqali baholanadi; ushbu yondashuv 
A.D.Sheremet[7], G.V.Saviskaya [8] ishlarida atroflicha rivojlantirilgan. Milliy 
iqtisodiy adabiyotda korxonalar moliyaviy natijalari va ularni baholash 
masalalari A.V.Vahobov va T.S.Malikov kabi olimlar ishlarida yoritilgan [9]. Biroq 
tahlil shuni koʻrsatadiki, mavjud tadqiqotlarda samaradorlikni baholash, qoida 
tariqasida, yillik davr kesimida olib boriladi; ishlab chiqarish faolligining yil 
ichidagi davriy tebranishi baholash metodikasiga jiddiy taʼsir etuvchi omil sifatida 
maxsus tadqiq etilmagan. Mazkur uslubiy boʻshliq ushbu tadqiqotning predmetini 
belgilaydi. 

 
TADQIQOT METODOLOGIYASI 
Tadqiqotda qiyosiy tahlil, tizimlashtirish va tasniflash, mantiqiy 

umumlashtirish hamda uslubiy tanqid usullaridan foydalanildi. Baholash 
yondashuvlari uchta mezon — axborot bazasi, oʻlchash usuli va boshqaruv 
qarorlariga yoʻnaltirilganlik boʻyicha qiyoslandi; ularning mavsumiy ishlab 
chiqarish sharoitiga moslashuvi alohida baholandi. 

 
TAHLIL VA NATIJALAR 
Samaradorlik kategoriyasini talqin etishda “natija–xarajat” nisbatiga 

asoslangan iqtisodiy mazmun umumeʼtirof etilgan boʻlsa-da, uni oʻlchashga 
yondashuvlar sezilarli farqlanadi. Tadqiqotimizda ularni uchta guruhga 
birlashtirdik. Birinchi guruh — anʼanaviy koefϐitsiyentli yondashuv: rentabellik 
koʻrsatkichlari (aktivlar, oʻz kapitali, sotuv rentabelligi), resurs qaytimi va xarajat 

sigʻimi orqali baholash. Uning afzalligi — hisoblashning soddaligi va axborotning 
moliyaviy hisobotdan bevosita olinishi; cheklovi — natijaning omillarga 
bogʻliqligini va korxonaning potensial imkoniyatlarga nisbatan holatini 
koʻrsatmasligi. Ikkinchi guruh — chegaraviy usullar (DEA, SFA): samaradorlik eng 
yaxshi amaliyot chegarasiga nisbatan nisbiy koʻrsatkich sifatida oʻlchanadi, bu 
korxonalarni oʻzaro qiyoslash va zaxiralarni miqdoriy baholash imkonini beradi; 
cheklovi — maʼlumotlarga yuqori talabchanlik va natijalarning tanlanma 
tarkibiga sezgirligi. Uchinchi guruh — kompleks-strategik yondashuvlar 
(mutanosib koʻrsatkichlar tizimi, KPI tizimlari): samaradorlik strategik 
maqsadlarga erishish darajasi orqali baholanadi; cheklovi — subyektivlik 
unsurlari va moliyaviy baholash bilan bogʻlanishning murakkabligi. 

Mavsumiy ishlab chiqarish sharoitida yuqoridagi yondashuvlarning barchasi 
umumiy uslubiy muammoga duch keladi: ular, odatda, yillik oʻrtacha yoki yil 
yakuni maʼlumotlariga tayanadi. Vaholanki, mavsumiy korxonada yil davomida, 
mohiyatan, turli “iqtisodiy rejimlar” almashinadi: zaxira toʻplash davrida 
xarajatlar jamlanadi, natija esa hali shakllanmaydi; faol ishlab chiqarish va sotuv 
davrida quvvatlardan foydalanish va rentabellik eng yuqori darajaga chiqadi; 
mavsumlararo davrda doimiy xarajatlar natijasiz davom etadi. Ushbu rejimlarni 
yillik oʻrtacha koʻrsatkichda “aralashtirish” kamida uchta tizimli xatolikka olib 
keladi: birinchidan, quvvatlardan foydalanish darajasi pasaytirib koʻrsatiladi va 
asossiz “samarasizlik” qayd etiladi; ikkinchidan, turli mavsumiy profilga ega 
korxonalarni qiyoslash nokorrektlashadi; uchinchidan, samarasizlikning haqiqiy 
manbai — u texnologik zaiflikmi yoki mavsumiy toʻxtalishlarning tabiiy oqibatimi 
— farqlanmaydi. 

Ushbu muammoni hal etish uchun samaradorlikni ikki darajada baholash 
yondashuvini taklif etamiz. Birinchi daraja — sikl ichi samaradorligi: ishlab 
chiqarish siklining har bir bosqichi (zaxira toʻplash, faol ishlab chiqarish, sotuv, 
mavsumlararo davr) uchun oʻziga xos koʻrsatkichlar tizimi qoʻllanadi — faol 
davrda quvvatlardan foydalanish va marjinal rentabellik, zaxira davrida zaxiralar 
aylanishi va saqlash xarajatlari samaradorligi, mavsumlararo davrda doimiy 
xarajatlarni qoplash darajasi. Ikkinchi daraja — toʻliq sikl samaradorligi: yillik 
natija toʻliq mavsumiy siklga nisbatan, shu jumladan chegaraviy usullar 
yordamida, lekin mavsumiy profili oʻxshash korxonalar tanlanmasida baholanadi. 
Bunday ikki darajali yondashuv, bir tomondan, bosqichlararo zaxiralarni 
aniqlash, ikkinchi tomondan, korxonalarni xolis qiyoslash imkonini beradi hamda 
moliyaviy barqarorlikni mavsumiy sikl doirasida baholash yondashuvi bilan 
uslubiy yaxlitlikni taʼminlaydi. 

1-rasmda mavsumiy mahsulot ishlab chiqaruvchi korxonalarda 
samaradorlikni baholashning nazariy-uslubiy yondashuvlari kompleks tarzda 
yoritilgan. Rasm tahlili shuni ko‘rsatadiki, mavsumiy ishlab chiqarish korxonalari 
faoliyatini baholashda korxonaning ichki resurslari bilan bir qatorda tashqi muhit 
omillari, ishlab chiqarishning mavsumiyligi va bozor talabining o‘zgaruvchanligi 
ham hisobga olinishi zarur. Shu sababli samaradorlikni baholash oddiy moliyaviy 

ko‘rsatkichlar bilan cheklanmay, tizimli va kompleks yondashuv asosida amalga 
oshirilishi maqsadga muvofiq hisoblanadi. 

 

 
 

Manba: muallif ishlanmasi. 
 

1-rasm Mavsumiy mahsulot ishlab chiquvchi korxonalarda samaradorlikni 
baholashning nazariy-uslubiy asoslari 

 
Rasmning chap qismida mavsumiy ishlab chiqarishning asosiy xususiyatlari 

keltirilgan bo‘lib, ularga xomashyo va mahsulot hajmining mavsumiy tebranishi, 
ishlab chiqarish jarayonining yil davomida notekis taqsimlanishi, tabiiy-iqlim 
omillariga bog‘liqlik, bozor talabining mavsumlar bo‘yicha o‘zgarishi hamda 
saqlash va logistika xarajatlarining mavsumiy xarakterga egaligi kiradi. Mazkur 
omillar korxona faoliyatining iqtisodiy natijalariga bevosita ta'sir ko‘rsatadi va 
samaradorlikni baholash metodikasida alohida e'tibor talab qiladi. 

Rasmning markaziy qismida samaradorlikni baholashning beshta asosiy 
uslubiy yondashuvi – tizimli, ko‘rsatkichlar, taqqoslama, ekonometrik hamda 
integral (kompleks) yondashuvlar aks ettirilgan. Tizimli yondashuv korxona 
faoliyatini yagona iqtisodiy tizim sifatida baholash imkonini bersa, ko‘rsatkichlar 
yondashuvi rentabellik, mehnat unumdorligi, tannarx va sof foyda kabi iqtisodiy 
ko‘rsatkichlar orqali natijadorlikni aniqlashga xizmat qiladi. Taqqoslama 
yondashuvi korxona faoliyatini o‘tgan davrlar yoki tarmoqdagi ilg‘or korxonalar 
bilan solishtirish imkonini beradi. Ekonometrik yondashuv esa statistik modellar 
asosida mavsumiylik va turli omillarning ta'sirini aniqlash hamda kelgusidagi 
natijalarni prognozlash imkoniyatini yaratadi. Integral yondashuv esa barcha 

iqtisodiy, moliyaviy va ijtimoiy ko‘rsatkichlarni yagona tizimda umumlashtirib 
baholashni nazarda tutadi. 

Rasmda samaradorlikni baholash bosqichlari ham ketma-ketlikda 
ko‘rsatilgan. Dastlab ma'lumotlar yig‘iladi va tizimlashtiriladi, keyin asosiy 
ko‘rsatkichlar hisoblab chiqiladi, ularning tahlili va taqqoslanishi amalga 
oshiriladi, yakunda esa baholash natijalari asosida boshqaruv qarorlari va amaliy 
takliflar ishlab chiqiladi. Ushbu ketma-ketlik baholash jarayonining ilmiy 
asoslanganligini hamda natijalarning ishonchliligini ta'minlaydi. 

Rasmning quyi qismida zamonaviy nazariy-uslubiy yondashuvlarni qo‘llash 
natijasida erishiladigan asosiy iqtisodiy natijalar ifodalangan. Xususan, xarajatlar 
optimallashtiriladi, ishlab chiqarish samaradorligi oshadi, resurslardan 
foydalanish darajasi yaxshilanadi, korxonalarning raqobatbardoshligi kuchayadi 
hamda hududiy iqtisodiy rivojlanishga ijobiy ta'sir ko‘rsatiladi. Bu esa 
korxonalarning uzoq muddatli moliyaviy barqarorligini ta'minlash va bozor 
sharoitida barqaror faoliyat yuritishiga xizmat qiladi. 

Umuman olganda, 1-rasm mavsumiy mahsulot ishlab chiqaruvchi 
korxonalarda samaradorlikni baholash ko‘p omilli va kompleks jarayon ekanligini 
ko‘rsatadi. Unda iqtisodiy ko‘rsatkichlar bilan bir qatorda mavsumiylik omillari, 
resurslardan foydalanish darajasi, zamonaviy iqtisodiy tahlil usullari va 
prognozlash vositalaridan foydalanish muhim ahamiyat kasb etadi. Mazkur 
nazariy-uslubiy yondashuvlarning amaliyotga joriy etilishi korxonalar 
faoliyatining samaradorligini oshirish, boshqaruv qarorlarining sifatini 
yaxshilash hamda raqobatbardosh ishlab chiqarishni rivojlantirish uchun 
mustahkam ilmiy asos yaratadi. 

 
XULOSA VA TAKLIFLAR 
Tadqiqot quyidagi xulosalarni asosladi. Birinchidan, samaradorlikni 

baholashning anʼanaviy, chegaraviy va kompleks-strategik yondashuvlari oʻzaro 
raqobatlashuvchi emas, balki bir-birini toʻldiruvchi boʻlib, ularni tanlash baholash 
maqsadi va axborot bazasiga bogʻliq. Ikkinchidan, mavsumiy ishlab chiqarish 
sharoitida yillik oʻrtacha koʻrsatkichlarga asoslangan baholash tizimli xatoliklarga 
yoʻl qoʻyadi va boshqaruv qarorlari uchun yetarli asos boʻla olmaydi. Uchinchidan, 
samaradorlikni ishlab chiqarish siklining bosqichlari kesimida (sikl ichi) hamda 
toʻliq sikl boʻyicha ikki darajada baholash taklif etildi; bunda har bir bosqich 
uchun oʻziga xos koʻrsatkichlar tizimi asoslandi. Toʻrtinchidan, taklif etilgan 
yondashuv keyingi tadqiqotlarda ekonometrik modellashtirish — mavsumiy 
dekompozitsiya va panel maʼlumotlar tahlili yordamida miqdoriy rivojlantiriladi 
hamda Oʻzbekistonning mavsumiy mahsulot ishlab chiqaruvchi korxonalari 
maʼlumotlarida sinovdan oʻtkaziladi. 

